
Giza eskubide kolektiboen aldeko aldarrikapena blokeaturik NBEn 

Erresuma Batuko Gobernua Herrien aldeko Nazioarteko Ituna zapuzten ari dela salatu dute mundu osoko indigenek 

erredakzioa 

Herrien giza eskubiderik ez dago. Hona Erresuma Batuko Gobernuko ordezkariek egunotan Nazio Batuen Erakundean esaten ari direna. NBEk hamar urte eman ditu herri indigenen eskubideen inguruko aldarrikapen zirriborro bat idazten. Aurten zen onartzekoa, herri indigenen hamarkadaren amaiera gisa. Londresko ordezkariek, ordea, orain arteko politikari buelta eman eta aldarrikapena onartzea blokeatzen ari dira. Mundu osoko indigenek salatu dutenez, beren eskubideak zaintzeko nazioarteko legerik garrantzitsuena zapuzteko ahaleginetan ari da Tony Blairren exekutiboa. 

Aldarrikapenak jasotzen duenez, eskubide kolektiboak ezinbestekoak dira herri indigenentzat. Erresuma Batuak eskubide hauek jasotzen dituzten dozenaka itun eta nazioarteko hitzarmen sinatu ditu azken mendean, deskolonizazio prozesuaren haritik, batez ere. Horregatik, Londresen jarrera aldaketak harritu egin ditu herri indigenen ordezkariak.Bi bilera baino ez dira gelditzen, abenduaren amaieran NBEren Munduko Herri Indigenen Nazioarteko Hamarkada bukatu arte, aldarrikapena adosteko. Asanblea Nagusiak aldarrikapena onartzea da helburu nagusia, eta ez da erraza izango lortzea, Erresuma batua eta haren bi kolonia ohi Australia eta Kanada aurka daudelako. 

«Zu ez zara ezberdin» 

NBEn izaniko eztabaida eta jarreren adierazle da Brasilgo emakume indigena batek Erresuma Batuko ordezkari batekin izaniko eztabaida. Herri indigenen aurkako jarrera izatea leporatu zion Kaigang herriko Azelene emakumeak diplomatikoari, eta honek honela erantzun zion: «Ez ditut onartzen zure herriaren eskubide kolektiboak. Ez dut ikusten zu ezberdina zarenik, denok gara berdinak». Indiarrak, orduan, kaingang hizkuntzaz erantzun zion. Itzulpenik ez zen izan eta esandakoa ez zuela ulertu esan zuen britainiarrak. Indigenaren erantzuna berehala etorri zen: «Horregatik naiz ezberdin; soilik nire herriak egiten duelako hizkuntza honetan». 

Aldarrikapenak eragin handia izango luke herri indigenen bizimoduan. Survival International erakundeak, esaterako, 35 urtez borrokatu behar izan du Rio Tinto meatzaritza enpresa multinazionalak Australiako herriei beren lurren jabetza eskubide kolektiboak onartzen hasteko.Herrien eskubideen aurkarien jarreraren arriskurik beldurgarriena agerian utzi du erakundeko zuzendari Stephen Corryk: «Herri baten aurka egin daitekeen krimenik larriena genozidioa da. Genozidioa egiteko herri baten aurka jo behar da, ez 'soilik' gizabanakoen kontra. Beraz, genozidio krimenik ez dago, legez, jazarritako herriak ez badu bizirauteko eskubide kolektiborik».
z Londresi leporaturikoa 

Ukapena: Erresuma Batuko Gobernuak herri indigenen eskubide kolektiboak ukatzen ditu. Eskubideok herri horien nortasun, kultura, tradizio eta lege sistemaren parte dira. 

Herriak: Nazioarteko legedian herri estatusa zalantzan jartzen du, herrioi giza eskubide osoak ez onartzeko. 

Neurri bikoitza: Herri batzuei autodeterminazio eskubidea onartzen die Londresek, eta beste batzuei ez. 

Azpijana: NBEren aldarrikapena ahultzen saiatu da etengabe. 

